
ԱՆՉԱՓԱՀԱՍՆԵՐԻ ՀԱՆՑԱՎՈՐՈՒԹՅԱՆ ԿԱՆԽՄԱՆ ՄԻՋՈՑ1
 

 

Ավետիք Հարությունյան 

Արցախի Հանրապետության Նախագահի աշխատակազմի ԱԽԱԱ բաժնի պետ,  

ի.գ.թ., ԱԵԳՄՄ նախագահ, ՄՄՀ  

Արցախ 

 

Սիրանուշ Պետիկյան 

ի.գ.թ., ՄՄՀ  

Արցախ 

 

Լուսինե Բարխուդարյան 

ԱրՊՀ 

Արցախ 

 

Անոտացիա: Անչափահասների հանցավորության հիմնախնդիրը մտահոգում է աշխարհի  

բոլոր երկրներին: Ընդհանուր կանոնից բացառություն չէ Արցախի Հանրապետությունը, որտեղ 

լուրջ աշխատանքներ են տարվում վտանգավոր այս երևույթի պատճառները բացահայտելու և 

այն արմատախիլ անելու նպատակով արդյունավետ միջոցներ ձեռնարկելու ուղղությամբ: 

Հոդվածում անդրադարձ է կատարվում աշակերտների իրավագիտակցության մակարդակի 

բարձրացման վրա՝ այն դիտարկելով որպես անչափահասների հանցավորության կանխման 

կարևորագույն միջոց: 

 

Բանալի բառեր՝ անչափահասների հանցավորության կանխում, աշակերտների 

իրավագիտակցություն, իրավաչափ վարքագիծ, իրավական դաստիարակություն, իրավական 

կրթություն: 

 

Հանցավորության կանխումը ներկայումս հանդիսանում է հասարակության առջև 

ծառացած ամենաբարդ խնդիրներից մեկը: 

Ընդհանուր առմամբ, հանցավորության կանխում ասելով, հասկացվում է պետական 

իշխանության և տեղական ինքնակառավարման մարմինների, պաշտոնատար անձանց, 

հասարակական կազմակերպությւոնների, ուսումնական հաստատությունների, քաղաքացիների 

կողմից իրականացվող միջոցների, միջոցառումների բազմաստիճան համակարգ՝ ուղղված  

հանցագործությունների կատարմանը նպաստող պայմանների և պահանջների հաղթահարմանը, 

նվազեցմանը և չեզոքացմանը [9, էջ 102]: Հատկանշական է, որ այս խնդիրը բազմիցս քննարկվել է 

միջազգային հարթակներում: Մասնավորապես, Միավորված ազգերի կազմակերպության՝ 

հանցավորության կանխման և իրավախախտների հետ վարվելակերպի 10-րդ կոնգրեսում նշվել է, 

որ հանցավորության կանխման և անվտանգության ապահովման գործունեությունը պետք է 

կառուցվի` հաշվի առնելով ժողովրդավարական արժեքները և գործընթացները: Իրավապահ 

մարմինները և հանրային վարչական մարմինները պետք է հավատ ներշնչեն բնակչությանը և 

համագործակցեն հանցավորության կանխման գործընթացի արդյունավետության ապահովման 

գործում: Հանցավորության կանխման հետ կապված գործունեությունը հանդիսանում է «ինչպես 

կառավարության քաղաքացիական պարտքը, այնպես էլ քաղաքական պարտականությունը» [11, 

էջ 390-391]: 

Անչափահասների հանցավորությունը հանցավորության ինքնուրույն տեսակ է՝ 

պայմանավորված նրա բովանդակության և զարգացման որակական և քանակական 

ցուցանիշներով, ինչպես նաև հանցագործի անհատականությամբ, ում վարքագծի հիմքում ընկած 

են եսակենտրոն մղումները և անկայուն միտքը: Անչափահասների հանցավորության խնդիրը 

                                                           
1 Հետազոտությունն իրականացվել է Արցախի Հանրապետության կրթության, գիտության և սպորտի 

նախարարության կողմից տրամադրվող ֆինանսական աջակցության շնորհիվ՝ № SCS 15.10-002 գիտական թեմայի 

շրջանակներում: 

միշտ էլ ուշադրության կենտրոնում է, ինչը պայմանավորված է նրանով, որ մատաղ սերունդը 

հանդիսանում է սոցիալական զարգացման բնական պայմանը, իսկ նրանց կողմից քրեական 

օրենսդրության խախտումը վկայում է ոչ միայն դաստիարակության բացթողումների մասին, այլև 

դիտարկվում է որպես հանցավորության կանխատեսող բնութագրիչ [5, էջ 457]: 

Անչափահասների հանցավորության կանխումը հանցավորության կանխման հիմնախնդրի 

բաղկացուցիչ մասն է, որն իրականացվում է անչափահասների կողմից հանցագործությունների 

կատարմանը նպաստող գործոնների նվազեցմանն ուղղված փոխկապակցված կանխարգելիչ 

երկարաժամկետ միջոցների համակարգի միջոցով: Այն մասնագիտացված և ոչ մասնագիտացված 

սուբյեկտների գործունեություն է:  

Անչափահասների հանցավորությունը բարդ սոցիալ-իրավական երևույթ է: Անչափահաս 

հանցագործների առանձնահատկություններն են. 

1. տարիքը. դեռահասության տարիքում տեղի է ունենում մարդու անհատակազմավորման 

գործընթացը,  

2. կրթությունը. անչափահաս հանցագործների կրթության մակարդակն ավելի ցածր է, 

քան նրանց հասակակիցներինը, 

3. անչափահասների փոխազդեցությունը. անչափահաս հանցագործները բացասական 

ազդեցություն են թողնում մնացած անչափահասների վրա, ինչը նպաստում է 

հանցավորության աճին, 

4. յուրահատուկ իրավագիտակցությունը. յուրահատուկ իրավագիտակցության մեջ առկա 

են բացթողումներ: Անչափահասները բացասական վերաբերմունք են ցուցաբերում 

սոցիալական նորմերի, մասնավորապես՝ իրավական, բարոյական նորմերի նկատմամբ, 

ըստ այդմ՝ նրանք հրաժարվում են այդ նորմերը կատարելուց: 

Հանցագործությունը, իրավախախտումները և ընդհանրապես վարքագծի կանոններից 

շեղումը ոչ միայն հասարակության մեջ, այլև ընտանիքում հանդիսանում են անչափահասների 

հանցավորության առաջացման հիմնական պատճառները: 

Բարոյահոգեբանական տեսանկյունից անչափահաս հանցագործի անհատականությունը 

բնութագրվում է մի շարք յուրահատուկ հատկանիշներով: Նրանց հակաիրավական վարքագծի 

վրա նախևառաջ ազդում են տարիքային այնպիսի առանձնահատկություններ, ինչպիսիք են 

մնացածներին նմանակելը, երիտասարդական բացասականությունը, կենսական 

կարգադրությունների և ուղենիշների բացակայությունը: Անչափահասների մի խմբի մոտ 

բացակայում է հետաքրքրվածությունը կրթության և աշխատանքի նկատմամբ: Նրանց, որպես 

կանոն, հետաքրքրում է հանգստի ոլորտը: Որոշ հեղինակների կարծիքով` «անչափահասների 

հանցավորությունը բացատրվում է անչափահասների կողմից իրադարձությունների ոչ ճիշտ 

գնահատման ու ինքնահաստատման բնագավառում կենսափորձի բացակայության պատճառով 

հակահասարակական վարքագծի ընտրությամբ» [7]:  

Անչափահասների հանցավորության կանխման միջոցների շարքին են դասվում. 

1. անչափահասների իրավագիտակցության մակարդակի բարձրացումը, 

2. պետական քաղաքականության շրջանակներում սոցիալական քաղաքականության 

զարգացումը,  

3. անչափահասների հանցավորության կանխման գործառույթն իրականացնող 

պետական մարմինների կատարելագործումը, 

4. անչափահաս հանցագործների վրա ազդեցություն ունենալու գործընթացում 

պետական և հասարակական կազմակերպությունների ջանքերի համատեղումը, 

5. անչափահասների իրավական և ռազմահայրենասիրական դաստիարակության 

կազմակերպումը, 

6. սպորտի զարգացումն ու մարզական հաստատություների բացումը, 

անչափահասներին ֆիզիկական կուլտուրային և սպորտին ներգրավելը, 

7.  մշակութային օբյեկտների վերակառուցումը, դրանցում հանգստի կազմակերպումը և 

այլն:   

Անչափահասների հանցավորության կանխման ամենաարդյունավետ միջոցներից է 

իրավագիտակցության մակարդակի բարձրացումը: Ընդ որում` այս հիմնախնդիրն արդիական է 

ոչ միայն Արցախի Հանրապետությունում, այլև՝ ամբողջ աշխարհում: Ներկայումս չկա 

հաստատված մեխանիզմ այս հիմնախնդրի արդյունավետ լուծման համար:  

Իրավագիտակցությունն ամենաընդհանուր գծերով ենթադրում է հասարակական 

հարաբերություններում իրավական նորմերի անհրաժեշտության գիտակցում, դրանց 

սահմանում, այդ նորմերով ապրելու ու գործելու, դրանք հարգելու ու պաշտպանելու 

պատրաստակամություն [2, էջ 15]:  

Աշակերտների իրավագիտակցությունն իրավադաստիարակչական նպատակաուղղված 

գործունեության տեսակ է, ինչի արդյունքում անչափահասները յուրացնում են իրավական 

արժեքները, գիտելիքները, իրավունքի բնագավառի վարքագծի նորմերը [10, էջ 12]: Այն 

հասարակական գիտակցության և իրավական մշակույթի բաղադրիչներից է և արտահայտում է 

աշակերտների վերաբերմունքը հասարակական կյանքի իրավական երևույթների նկատմամբ: 

Իրավական գիտելիքները նպաստում են աշակերտների կողմից հասարակական 

երևույթների ճիշտ ընկալմանը, աջակցում են նրանց սոցիալական ակտիվության զարգացմանը, 

հնարավորություն են ընձեռում ճիշտ կողմնորոշվելու կյանքում, հստակեցնել թույլատրելիի ու 

արգելվածի միջև սահմանները, իրավունքների, ազատությունների և օրինական շահերի 

պաշտպանության համար ընտրելու օրինական ճանապարհները: Աշակերտների 

իրավագիտակցության բարձրացումը նպատակ է հետապնդում նպաստել աշակերտների կողմից 

ստացված իրավական գիտելիքներն առօրյա կյանքում կիրառելուն:  

Մեր կողմից Արցախի Հանրապետության դպրոցում իրականացված հետազոտությունները 

[1, էջ 11-33] ցույց են տվել, որ աշակերտների իրավագիտակցության բարձրացման գործընթացը 

պետք է սկսել դեռևս տարրական դասարաններում: Ժամանակակից պայմաններում 

աշակերտները որոշակի պատկերացումներ ունեն իրենց հիմնական իրավունքների, 

ազատությունների և պարտականությունների  մասին, միաժամանակ այդ պատկերացումները 

կարող են լինել հակասական: Այսպես, օրինակ, աշակերտներից շատ հաճախ կարելի է լսել 

հետևյալ արտահայտությունները՝ «Դա իմ իրավունքն է», «Դուք խախտում եք իմ իրավունքները», 

«Ո՞վ է Ձեզ տվել այդ իրավունքը», ինչն ինքնին խոսում է իրավական որոշակի գիտելիքների 

առկայության մասին: Այս ամենի հետ մեկտեղ աշակերտները շատ հաճախ մոռանում են իրենց 

ծնողների, ուսուցիչների, դասընկերների իրավունքների մասին: 

Այսպիսով՝ աշակերտների իրավագիտակցության բարձրացմանը խոչընդոտող 

հանգամանքներից է աշակերտների՝ որպես ուսումնական գործընթացի սուբյեկտների կողմից 

իրենց պարտականությունների չկատարումը կամ ոչ լիարժեք կատարումը: 

Անչափահասների իրավագիտակցության և իրավական վարքագծի վրա մեծ ազդեցություն 

են ունենում սոցիալական միջավայրը, անձը՝ իր անհատական հատկանիշներով ու 

առանձնահատկություններով, որոշակի գիտելիքների, արժեքների ամբողջությունը, որը 

հասարակությունը կամ սոցիալական խումբը ձգտում է  փոխանցել իր անդամներին: Այս ամենը 

ձևավորում են առավելապես դրական իրավագիտակցություն: Ընդ որում, սոցիալական 

միջավայրի մի շարք բաղադրատարրեր կարող են նպաստել նաև հակահասարակական 

իրավագիտակցության արմատավորմանը [3, էջ 18]: Իրավագիտակցության ձևավորման 

գործընթացը որոշվում է աշակերտներին անմիջապես շրջապատող հասարակական կարգի ու 

միկրոմիջավայրի մի շարք գործոններով [4, էջ 35]:  

Անչափահասների իրավագիտակցության բարձրացման նպատակով իրականացվող 

միջոցառումների շրջանակներում կարևոր նշանակություն պետք է տրվի Արցախի 

Հանրապետության Սահմանադրության, ինչպես նաև իրավունքի մի շարք ճյուղերի 

ուսումնասիրմանը, որոնք առավել կարևոր նշանակություն և կիրառություն ունեն աշակերտների 

կյանքում (վարչական, աշխատանքային, ընտանեկան, քրեական և այլն): Օրենսդրական 

ակտերից բացի` կան նաև ենթաօրենսդրական ակտեր, որոնց աշակերտները ևս պետք է 

ծանոթանան: Այդպիսիք են, մասնավորապես, դպրոցի կանոնադրությունը, աշակերտների 

վարքագծերի կանոնները, ճանապարհային երթևեկության կանոնները: 

Աշակերտների իրավագիտակցության բարձրացման համար կարող են օգտագործվել նաև 

հետևյալ միջոցները. 

1. իրավական թեմաներով արտաժամյա պարապմունքները, 

2. էքսկուրսիաները, որոնց ընթացքում տեսական գիտելիքները համադրվում են 

իրավական իրականության երևույթների հետ, 

3. իրավապահ մարմիններ այցելությունները, 

4. իրավական թեմաներով հեռուստատեսային հաղորդումների դիտումը, 

5. իրավական տարաբնույթ խնդիրների վերաբերյալ բանավեճերի կազմակերպումը, 

6. տեսանելի քարոզչությունը (թեմատիկ պատի թերթի պատրաստում, թերթերից, 

գրքերից, իրավական տարբեր թեմաներով ներկայացված հոդվածների 

քաղվածքներով թղթապանակների պատրաստումը) և այլն: 

Աշակերտների իրավագիտակցության մակարդակի բարձրացման կարևորագույն 

միջոցներից է իրավական գիտելիքներ պարունակող տարբեր դասընթացների վարումը, որի 

նպատակը պետք է լինի իրավական գիտելիքների սերմանումը, իրավական ոլորտում 

գործունեություն ծավալելու միջոցների և մեթոդների վերաբերյալ համապատասխան 

գիտելիքների տրամադրումը, ինչպես նաև իրավունքի՝ որպես սոցիալական արժեքի նկատմամբ 

համապատասխան վարվելակերպի սահմանումը [8, էջ 25]: 

Աշակերտի անհատական իրավագիտակցության նպատակամիտված ձևավորման 

ժամանակ կարևոր նշանակություն է տրվում իրավական դաստիարակությանը: Այն, 

միաժամանակ, հանդիսանում է աշակերտների հակաիրավական վարքագծի կանխարգելման 

միջոց:  

Իրավական դաստիարակությունն իրավագիտակցության, իրավական վարքագծի 

դրսևորման համար անհրաժեշտ գիտելիքների, ունակությունների ձևավորմանն ուղղված 

կազմակերպչական, համակարգված և նպատակաուղղված գործունեություն է: 

Աշակերտների իրավական դաստիարակության նպատակը նրանց իրավագիտակցության 

ձևավորումն է և դրա հիման վրա գիտակցված ու ակտիվ իրավաչափ վարքագիծը: Իրավական 

դաստիարակության նպատակներին հասնելու միջոցներից են.  

1. աշակերտների կողմից իրավական նորմերի վերաբերյալ որոշակի գիտելիքներ 

ունենալը, 

2. կազմակերպչաիրավական դաստիարակությունն արտադասարանական և 

արտադպրոցական աշխատանքներում, 

3. դպրոցում և ըստ բնակության վայրի` ակտիվ մասնակցությունն իրավապահ 

գործունեությանը, 

4. ծնողների և ուսուցիչների իրավական մշակույթի արմատավորումը: 

Ժամանակակից պայմաններում իրավական դաստիարակությունն անհրաժեշտ է 

անչափահասների շրջանում անվտանգ կյանքը քարոզելու համար: Գաղտնիք չէ, որ 

հակաիրավական վարքագիծ դրսևորող անչափահասները, մասնավորապես՝ աշակերտները, 

բավականին մեծ վտանգ են ներկայացնում հասարակության համար, քանի որ նմանատիպ 

վարքագիծը մշտապես խոչընդոտում է հասարակության բնականոն զարգացմանը: Իրավական 

դաստիարակությունը նախապայմաններ է ստեղծում անձի անհատական զարգացման համար: 

Ընդ որում` ընտանիքն ու դպրոցն անձի առաջնային սոցիալականացման ինստիտուտներն են 

հանդիսանում: 

Հարկ է նշել, որ տարբեր երկրներում աշակերտների իրավագիտակցության մակարդակի 

բարձրացմանն ուղղված միջոցառումներին տարբեր կառույցներ են ներգրավվում: Այսպես, մի 

շարք երկրներում գործում են հասարակական կազմակերպություններ, որոնց նպատակն է 

երիտասարդության շրջանում բարոյական վարքագծի արմատավորումը, անչափահասների 

շրջանում հարձակունակ վարքագծի բացառումը կամ այն նվազագույնի հասցնելը, իրավական 

անգրագիտության բացառումը, հանցավոր մտածելակերպն արմատախիլ անելը: Վերոթվագրյալ 

նպատակներին հասնելու նպատակով այդ կազմակերպությունները համագորածակցում են 

ուսումնական հաստատությունների հետ, համատեղ անցկացնում են դասընթացներ՝ արդյունքում 

արձանագրելով հանցավոր վարքագծի և հանցագործությունների նվազեցում:  

Հայտնի է, որ անչափահասների իրավակազմավորման գործընթացում կարևորագույն 

դերակատարությունը պատկանում է դպրոցին: Հենց դպրոցում է հնարավոր բացահայտել 

անչափահասների անհատակազմավորման շեղումները, ինչպես նաև նրանց շրջապատում 

գտնվող քրեածին գործոնները: Բնականաբար,  դաստիարակչական ու կանխարգելիչ 

գործունեությունը հնարավոր է իրականացնել բացառապես դպրոցի հիման վրա [6, էջ 4]: 

Հարկ է նկատել, որ 2008 թվականից սկսած Արցախի Հանրապետության հանրակրթական 

դպրոցներում դասավանդվում է «Հասարակագիտություն» առարկան, որի շրջանակներում 

աշակերտները ստանում են իրավական գիտելիքներ, ընդ որում, «Հասարակագիտություն» 

ինտեգրված առարկայի «իրավագիտություն» բաժինը դասավանդվում է 11-րդ դասարանի 

առաջին կիսամյակում` շաբաթական առավելագույնը 2 ժամ ժամաքանակով [1, էջ 14]: Նշված 

դասընթացի շրջանակներում աշակերտները ծանոթանում են Սահմանադրությանը՝ 

ուսումնասիրելով, նախևառաջ անձի իրավական կարգավիճակի հիմունքների վերաբերյալ 

հիմնադրույթները, պատկերացում են կազմում պետության, նրա գործառույթների, կառավարման 

ձևերի մասին, գիտելիքներ են ձեռք բերում իրավունքի աղբյուրների և նորմերի, իրավակարգի և 

իրավահարաբերությունների, իրավախախտումների և իրավաբանական 

պատասխանատվության, վարչական, քաղաքացիական, աշխատանքային, քրեական 

իրավունքների հիմունքների, վեճերն իրավական միջոցներով լուծելու մասին: 

Բացի այդ` Արցախի Հանրապետության իշխանությունները մշտապես ուշադրության 

կենտրոնում են պահում երեխաների հետ կապված հարցերը: Արցախի Հանրապետության 

կառավարության կողմից ընդունվում է երեխայի իրավունքների պաշտպանության տարեկան 

ծրագիրը, և հաստատվում է ծրագրով նախատեսված միջոցառումների ցանկը:   

Արցախի Հանրապետության ոստիկանության անչափահասների գծով տեսուչները, 

համագործակցելով ուսումնական հաստատությունների մանկավարժական կոլեկտիվների հետ, 

միջոցներ են ձեռնարկում անչափահասների հանցավորությունը կանխելու նպատակով: Այդ 

միջոցներից են անչափահասների շրջանում իրականացվող կանխարգելիչ աշխատանքները, 

որոնց, ոստիկանության համապատասխան ստորաբաժանումների աշխատակիցներից բացի, 

մասնակցում են նաև առողջապահության, արդարադատության, կրթության, գիտության և 

սպորտի նախարարությունների աշխատակիցները: Կանխարգելիչ աշխատանքների 

շրջանակներում մասնագետները ներկայացնում են իրենց ոլորտի՝ երեխաների իմացության 

համար անհրաժեշտ թեմաներ: Ուշագրավ է այն փաստը, որ երեխաները համակ ուշադրությամբ 

լսում են մասնագետներից յուրաքանչյուրին և բարձրաձայնում են իրենց հուզող հարցերը: 

Հեղինակներն անձամբ ներկա են գտնվել 2016 թվականին Արցախի Հանրապետության 

ոստիկանության կողմից կազմակերպված կանխարգելիչ աշխատանքներին՝ ներկայացնելով 

ամուսնաընտանեկան հարաբերությունների հետ կապված հարցերը: Նախևառաջ ներկայացվել 

են Արցախի Հանրապետության Սահմանադրության մեջ առկա նորամուծությունները՝ կապված 

ծնողների և երեխաների իրավունքների ու պարտականությունների հետ, անդրադարձ է 

կատարվել ամուսնաընտանեկան հարաբերությունների իրավական պաշտպանության 

դրույթներին, պատասխանել  աշակերտներին հուզող հարցերին, կոչ արել աշակերտներին 

ցանկացած պարագայում գիտակցված որոշումներ կայացնել, ցանկացած արարք կատարելուց 

առաջ մտածել դրա ինչպես դրական, այնպես էլ բացասական հետևանքների մասին:  

Աշակերտների հետ անմիջական շփումից հետո ևս մեկ անգամ հավաստիացել են նրանում, 

որ մատաղ սերունդը սպունգի նման կլանում է ստացված տեղեկատվությունը՝ անկախ ստացման 

եղանակից: Ուստի հանրակրթական ուսումնական հաստատությունները պետք է ջանք չխնայեն` 

աշակերտներին հավաստի տեղեկատվություն տրամադրելու համար: Վերջինս կարող է 

իրականացվել աշակերտների՝ իրավասու կառույցների մասնագետների հետ պարբերական 

հանդիպումներ կազմակերպելու միջոցով: Նմանատիպ հանդիպումները հնարավորություն 

կընձեռեն աշակերտներին առանց վարանելու առաջադրելու իրենց մտահոգող հարցերը և 

համապատասխան մասնագետների կողմից ստանալու այդ հարցերի պատասխանները: 

Ամփոփելով վերոգրյալը՝ կարող ենք փաստել, որ անչափահասների հանցավորության 

կանխումը բազմակողմանի և ծավալուն աշխատանք է: Ընդ որում, անչափահասների շրջանում 

հանցավորության կանխման յուրաքանչյուր միջոց, մասնավորապես, իրավագիտակցության 

մակարդակի բարձրացումը, կարող է դրական արդյունք ունենալ միայն այն դեպքում, երբ դրանք 

իրականացվում են պետական մարմինների և հասարակական համապատասխան կառույցների 

(ուսումնական հաստատությունների, իրավապահ մարմինների, հասարակական 

կազմակերպությունների) փոխհամաձայնեցված, փոխկապակցված և նպատակամիտված 

գործողություններով՝ դրանով իսկ նպաստելով հանցավոր վարքագծի վերացմանը, և հարթակ 

հանդիսանալով անձի անհատական զարգացման համար: 

Преступность несовершеннолетних является частью постоянных социальных проблем общества, 

и поэтому никогда не перестанут быть актуальными попытки найти способы предотвращения 

преступности среди несовершеннолетних. 

В статье рассматриваются вопросы повышения уровня правосознания школьников как средства 

предотвращения преступности среди несовершеннолетних. Предлагается предпринять  согласованные, 

взаимосвязанные и целенаправленные действия государственными органами и соответствующими 

государственными учреждениями. 

 

SUMMARY 

Increasing the Level of Pupil Legal Awareness as a Means of Preventing Juvenile Delinquency 

Avetik Harutyunyan, Siranush Petikyan, Lusine Barkhudaryan  

 

 Keywords: prevention of juvenile delinquency, legal awareness of pupil, lawful conduct, legal 

upbringing, legal education. 

 

 Juvenile delinquency is a part of the society's ongoing social problems, and therefore, attempts to find 

ways to prevent juvenile delinquency will never cease to be relevant.  

 The article explores the level of pupil’s legal awareness as a means of preventing juvenile delinquency. 

The research suggests increasing the level of pupil’s legal awareness through coordinated, interrelated and 

purposeful actions of state bodies and relevant state institutions.  

